
 

 
 

 

INFORME DE PRENSA 

 
Fundación Eroski, consciente do crecemento da taxa de obesidade infantil en 
España, principalmente por mor dos novos costumes de alimentación e das actuais 
rutinas de lecer dos máis pequenos, apostou no 2012 por axudar a frear esta 
tendencia desenvolvendo un Programa Educativo para escolares. O seu obxectivo, 
promover a Alimentación e os Hábitos de Vida Saudables. Dende aquela, máis de 
100.000 nenos e nenas de máis de 1.000 escolas de Educación Primaria en España 
realizaron o Programa. 
 
O Programa Educativo "Enerxía para Medrar" está deseñado de xeito modular para 
facilitar a súa adaptación ás diferentes necesidades de docentes e escolas. Consta 
dunha Unidade Didáctica composta por 8 sesións independentes para impartir na 
aula e de dous Obradoiros prácticos. Cada sesión inclúe un libriño con instrucións 
para o docente e outro para o alumno, no que de xeito divertido, a través das 
vivencias de dous nenos, Tix e Loy, e con actividades grupais, se pretende 
sensibilizar os escolares nos aspectos básicos dunha alimentación sa e de hábitos 
de vida saudables. Os conceptos máis prioritarios que se imparten inclúen o 
coñecemento dos grupos de alimentos, a pirámide e a etiquetaxe nutricional, a dieta 
mediterránea, o valor do consumo de produtos locais, ou a relación entre a 
alimentación e a sostibilidade do planeta. A Unidade Didáctica deseñouse para se 
integrar na área de Coñecemento do Medio Natural, Social e Cultural. Permite 
traballar en diferentes áreas do currículo (lingua, matemáticas e educación artística) 
e garante o tratamento e a inclusión de todas as competencias básicas. Na súa IV 
edición, que comeza en setembro do 2015, o programa incorpora novos contidos 
audiovisuais das sesións e obradoiros para facilitar a súa utilización e facelo máis 
atractivo. 
 
A inscrición no Programa, a participación nos Obradoiros e a utilización dos seus 
materiais é totalmente gratuíta. 
 
Ámbito de Aplicación: 
 
Nas últimas décadas, o noso país sufriu grandes cambios que repercutiron 
negativamente sobre as taxas de obesidade infantil: 
 

-   A tradicional dieta mediterránea foi substituída por dietas con maior 
densidade enerxética, o que significa máis graxa e máis azucre engadido 
nos alimentos habituais, unido a unha diminución do consumo de froitas, 
verduras, cereais e legumes. 
-   Estes cambios alimentarios combínanse, ademais, con estilos de vida 
que reflicten unha notable redución da actividade física ao longo do día. 
-   Apréciase tamén un progresivo descoñecemento e desapego dos máis 
pequenos no que atinxe á realidade agroalimentaria (a orixe dos alimentos). 
Este distanciamento dificulta o arraigamento de hábitos alimentarios 
saudables. 



 

    

 
Estas circunstancias deron lugar a que a taxa de obesidade infantil en nenos e 
nenas de 7-8 anos segundo datos recentes se sitúe no 18%. Pero o máis 
preocupante é que malia ás medidas que se puxeron en marcha, a taxa de 
obesidade infantil segue en aumento. Así, un estudo recente eleva ao 43% a taxa 
de nenos e nenas en España con exceso de peso. Deles un 25% con sobrepeso 
mentres que o restante 18% padecen de obesidade infantil. 

 
 
Posto que a obesidade se traduce en graves repercusións sanitarias como 
hipertensión, diabete, hipercolesterolemia ou patoloxías cardíacas, os custos 
económicos asociados á obesidade infantil en España serán moi importantes nos 
vindeiros anos. 
 
Nos últimos anos dende o Parlamento Europeo propuxéronse diversas medidas para 
loitar contra a obesidade infantil: Limitar a promoción de alimentos con altos índices 
de graxa, azucre e sal en medios de comunicación;  Incluír indicacións sanitarias e 
convites a practicar deporte e a consumir froitas e hortalizas nas producións dirixidas 
aos nenos; Fomentar a educación dos nenos en materia de nutrición e saúde. 
 
En España, créase no 2005 a Estratexia NAOS (Estratexia para a Nutrición, 
Actividade Física e Prevención da Obesidade) a iniciativa do Ministerio de Sanidade e 
Consumo co obxectivo de sensibilizar a poboación do problema que a obesidade 
representa para a saúde, e de impulsar todas as iniciativas que contribúan a lograr 
que os cidadáns, e especialmente os nenos e a xente nova, adopten hábitos de vida 
saudables, principalmente a través dunha alimentación saudable e da práctica regular 
da actividade física. 
 
A Fundación Eroski, coa idea de axudar a reverter esta tendencia puxo en marcha a 
"Escola de Alimentación" como unha iniciativa nacida coa vocación de fomentar unha 
alimentación sa e uns hábitos de vida saudables entre os cidadáns. 
 
Dentro da Escola de alimentación, un equipo de nutricionistas, pedagogos, expertos 
en saúde e comunicadores crearon "Enerxía para Medrar. Programa Educativo en 
Alimentación e Hábitos Saudables". O ámbito de aplicación do Programa Educativo 
son os nenos e nenas de primaria de todas as escolas de España, e está 
especialmente orientado aos cursos de 4º e 5º de primaria. 
 
O Programa compleméntase cunha "Aula de Familia" que estende o proxecto de 
educación saudable ás familias. Ademais, a Escola de Alimentación pretende ser un 
punto de encontro de profesionais da saúde, profesores, pais, nenos e cidadáns en 
xeral. Noutras palabras, de todas aquelas persoas preocupadas por melloraren a súa 
alimentación e estilo de vida, ofrecendo información de calidade e de actualidade 
froito do coñecemento científico e das investigacións que a Escola de Alimentación 



 

    

desenvolve. O reto é movérmonos xuntos cara a unha sociedade máis sa e, xa que 
logo, máis feliz. 

 
Obxectivos do Proxecto: 

 
O fin do Programa Educativo Enerxía para Medrar é fomentar, de xeito divertido, a 
alimentación sa, a práctica frecuente de exercicio e levar uns hábitos de vida 
saudables nos nenos e nenas de Educación Primaria. Velaquí os obxectivos do 
programa: 

 

1.  Sensibilizar os nenos de primaria da importancia que ten alimentarse de 
xeito equilibrado e levar hábitos de vida saudables, a través da aprendizaxe de 
varios conceptos básicos contidos nunha unidade didáctica que consta de 8 
sesións para impartir na aula en horas lectivas. 

 

2.  Complementar o aprendido na aula con Obradoiros prácticos nunha tenda 
con produtos de alimentación reais e nas instalacións dun produtor de alimentos 
da súa rexión para que coñezan a orixe e como se producen algúns dos 
alimentos máis característicos da súa cultura. 

 

3.  Xerar coñecementos e vivencias sobre o sector agroalimentario local e 
rexional para afianzar o seu coñecemento e afondar na ollada da sostibilidade 
cultural, económica e social que supón a produción de alimentos na nosa terra. 

 

4.  Manter vivos os coñecementos adquiridos e afondar neles no eido familiar 
grazas á Aula de Familia. 

 

5.  Estender o programa a outras iniciativas e actividades sociais, sempre 
relacionadas coa promoción da alimentación sa e dos hábitos de vida saudables, 
tales como participación e promoción de eventos, xornadas e festas. 

 

6.  Buscar sinerxías e abrir o programa á participación de distintos 
colaboradores e partners, empresariais e mais institucionais, de tal maneira que 
o programa se converta nunha plataforma de encontro de persoas e grupos 
interesados en promover un estilo de vida saudable. 

 

7.  E con todo iso axudar a reducir a Taxa de Sobrepeso e de Obesidade Infantil 
en España. 

 
Metodoloxía: 

 

O Programa Educativo está deseñado para se adecuar ás diferentes necesidades 
dos docentes e á organización de cada centro escolar. Pódese impartir como un 
todo ou de xeito parcial. Para iso configurouse modularmente, de xeito que cada 
escola poida decidir os módulos que desexa impartir e o xeito de facelo 
(concentrado nun trimestre, desenvolvelo ao longo de todo o curso, impartir algunha 
das sesións exclusivamente, etc.). 
 



 

    

O contido didáctico do programa divídese en 8 sesións deseñadas para impartir na 
aula. Un Comité Científico integrado por especialistas en nutrición e pedagoxía 
xerou os devanditos contidos coa intención de formar os nenos e nenas de 
primaria nos aspectos básicos dunha alimentación sa e hábitos de vida saudables, 
incluíndo entre outros o coñecemento da pirámide e a etiquetaxe nutricional, a 
dieta mediterránea, as bondades do consumo de produtos locais, ou a relación 
entre a alimentación e a sostibilidade do planeta. 
 
A Unidade Didáctica deseñouse para se integrar na área de Coñecemento do Medio 
Natural, Social e Cultural. Permite traballar en diferentes áreas do currículo (lingua, 
matemáticas e educación artística) e garante o tratamento e a inclusión de todas as 
competencias básicas. 

 
Ademais, o Programa Educativo compleméntase con dous Obradoiros nos que os 
nenos e nenas de primaria poñen en práctica todo o aprendido na aula. Un deles 
lévase a cabo nunha tenda, onde aprenden como interpretar a etiquetaxe nutricional, 
que produtos se sitúan na base e na cúspide da pirámide nutricional, e a facer a 
compra para elaboraren un menú saudable, mentres que o outro impártese nas 
instalacións dun produtor agroalimentario local, onde aprenden como se producen 
algúns dos alimentos típicos da súa rexión. O programa ofrece a posibilidade de 
realizar os obradoiros mesmo sen previamente impartir as sesións na aula. 

 
Ao rematar cada obradoiro os escolares reciben un diploma acreditativo de participar 
no programa. Ademais, pensamos que os Centros Educativos que promoven unha 
alimentación sa e uns hábitos de vida saudables entre os seus alumnos merecen ser 
recoñecidos. Por iso, todos os Centros Educativos que realizan o Programa 
Educativo obteñen o diploma de "Escola Saudable". 

 
Os profesores poden realizar a inscrición nas diferentes opcións do Programa e 
xestionar a obtención de diplomas a través da páxina web 
www.escueladealimentacion.es ou mediante contacto telefónico coa Secretaría 
técnica do Programa, consultando o teléfono de contacto na devandita páxina 
web. Ademais, a Secretaría Técnica realiza accións de captación activa de 
escolas para o programa mediante o envío de cartas con trípticos explicativos, 
emailings e chamadas telefónicas. 

 
Como parte do Programa, Fundación Eroski dedica importantes esforzos a estender 
o programa a outras iniciativas e actividades sociais, sempre relacionadas coa 
promoción da alimentación sa e dos hábitos de vida saudables, tales como 
participación e promoción de eventos, xornadas de divulgación e festas 
institucionais para os escolares. 

 
 
 



 

    

Resultados obtidos na terceira edición do Programa Educativo (Curso Escolar 
2014-2015): 

 

Os datos que se amosan deseguido inclúen os logros dende o comezo do curso 
en setembro do 2014 ata o remate do curso en xuño do 2015: 

 

-   930 escolas de 15 CCAA diferentes e 67.000 nenos e nenas de 
primaria inscritos no Programa Educativo. 

 

-   1.200 Obradoiros prácticos en tenda realizados, co que se dobrou o n.º 
de Obradoiros do curso pasado. 

 

-   A Fundación Española do Corazón (FEC) incorporouse ao Programa 
Educativo como colaboradora na elaboración de contidos da Unidade 
Didáctica. Na edición pasada xa se incorporaran Unicef e WWF. 

 

-   Inicio dos Obradoiros prácticos nas instalacións de produtores 
agroalimentarios locais. E rodaxe de vídeos dos devanditos obradoiros para 
poñelos á disposición das escolas no curso 2015-2016. 

 

-   1ª edición do concurso interescolar "Imagine Food", no que participaron 
máis de 550 nenos. 

 

-   Acordáronse convenios de colaboración con Sociedades, Asociacións e 
Fundacións do mundo da nutrición e da saúde (ver Memoria para máis 
detalle), presentóuselle o Programa Educativo ás Consellerías de Educación 
de Navarra, Galicia e País Vasco e asináronse convenios de colaboración cos 
Gobernos de Aragón e Cantabria. 

 
Valoración das escolas: 
 
Incluíuse unha enquisa de satisfacción na páxina web do Programa Educativo para 
que os profesores que realizasen o Programa puidesen deixar a súa valoración e 
propostas de mellora. Contamos a xuño do 2015 con 85 enquisas de valoración de 
profesores cos seguintes resultados: 
Cal foi o grao de satisfacción do Obradoiro para os seus alumnos/as? 9,6 (sobre 10) 
Cal é o seu grao de satisfacción global co Obradoiro en tenda? 9,5 (sobre 10) 
Cal é o seu grao de satisfacción global co Programa Educativo? 9,4 (sobre 10) 
 
Ademais, no tocante a recoñecementos, no 2013 o Programa Educativo en 
alimentación e hábitos saudables da Escola de Alimentación de Fundación Eroski 
recibiu o Premio "O Chupete" no Festival Internacional de Comunicación Infantil en 
recoñecemento á comunicación dirixida a menores. No 2014 Eroski recibiu o Premio 
NAOS outorgado polo Ministerio de Sanidade e Consumo en recoñecemento á súa 
achega á saúde dos consumidores e á difusión de hábitos de vida saudables. E no 
2015 a Fundación Eroski foi galardoada na XVI edición dos Premios Cidadáns na 
categoría de Saúde e Calidade de Vida. 
 


